
GLOBАLLАSHUV DАVRIDА DIN VА YOSHLАR MА’NАVIYATINI 

YUKSАLTIRISH MАSАLАLАRI 

 

Laziz Yusupovich Maxmudov 

Toshkent tibbiyot akademiyasi Ijtimoiy fanlar kafedrasi o„qituvchisi 

 

ANNOTATSIYA 

bu tezisda xalqimiz qalbidan chuqur joy olib milliy shakllanish kontekstida 

ro„y bergan ijtimoiy-siyosiy omillar uning milliy qiziqishlari haqida gapirib o„tilgan 

Kalit so‘zlar: ijtimoiy omil,  davlatchilik, inson, ajdodlar, xalq. 

 

Bugungi kunda koʼp asrlar mobaynida xalqimiz qalbidan chuqur joy olib, 

hayot maʼnosini anglash, milliy madaniyatimiz va turmush tarzimizni, 

qadriyatlarimiz, urf-odat va anʼanalarimizni bezavol saqlashda muqaddas dinimiz 

qudratli omil boʼlib kelmoqda, albatta.  Inson kamoloti, eʼtiqodi va yuksak 

maʼnaviyati haqida gap ketganda, ijtimoiy muhit haqida ham fikr yuritish joiz. 

Chunki qadimda ota-bobolarimiz oʼz farzandlari tarbiyasi masalasiga katta 

masʼuliyat, jiddiy eʼtibor bilan yondashganlar. Masalan, bola tarbiyasi bilan asosan 

diniy-dunyoviy ilm sohasida oqila enagalar yoki ilm-maʼrifatda katta obroʼ-eʼtiborga 

ega ustoz-murabbiylar shugʼullangan. Dono xalqimizda “Qush uyasida koʼrganini 

qiladi” degan ibratli soʼzlar bejiz aytilmagan. Yaʼni, har bir shaxsning oʼsib kamol 

topishida u yashagan oila muhiti, ustozlari va mavjud ijtimoiy sharoitlar muhim oʼrin 

tutadi. Аfsuski, eski tuzum zamonida taʼlim-tarbiya, maʼrifat va madaniyatga 

ikkinchi darajali sohalar deb qaraldi. Inson maslagi va eʼtiqodi, xalq maʼnaviyati, 

millatimizning maʼnaviy merosiga nisbatan bir tomonlama yondashilgan, bunday 

muqaddas tushunchalarga sinfiy va partiyaviy nuqtai nazardan baho berilgan. Yanada 

aniqroq aytadigan boʼlsak, yaqin oʼtmishda maʼnaviy merosning minglab durdonalari 

haqida soʼzlash, yozish, targʼib-tashviq qilish taqiqlangan edi. Yuzlab maʼnaviyat 

dargʼalari millatchilik, milliy biqiqlikda, dindorlikda ayblanib, qatagʼon qilingan.  

 Mustaqillik yillarida mamlakatimizda diniy-maʼnaviy muhitni 

sogʼlomlashtirish borasida qator xayrli ishlar amalga oshirildi. Prezidentimiz taʼrifi 

bilan aytganda, “taʼsirchan ijtimoiy fuqarolik idorasi”ga, ayni vaqtda “ona yurt 

ramzi”ga aylangan mahalla tizimi ozod va obod Vatan barpo etish, xalq farovonligini 

taʼminlashga yoʼnaltirilgan keng koʼlamli demokratik islohotlarni 

amalga oshirishda Oʼzbekiston davlati va jamiyati uchun 

mustahkam tayanch boʼlmoqda. 

Uzoq oʼtmishda shakllangan noyob jamoat instituti boʼlgan mahalla tizimi 

bugungi kunda “mahalla – xalq vijdoni” degan munosib taʼrifga toʼla javob berishini 

va jamiyatimizdagi islohotlar uchun mustahkam tayanch boʼlib xizmat qilayotganini 

taʼkidlash lozim. Yurtboshimiz taʼkidlaganlaridek, “Biz milliy maʼnaviyatni har 

tomonlama yuksaltirish masalasini oʼz oldimizga asosiy vazifa qilib qoʼyar ekanmiz, 

bugungi kunda maʼnaviyatimizni shakllantiradigan va unga taʼsir oʼtkazadigan 

barcha omil va mezonlarni chuqur tahlil qilib, ularning bu borada qanday oʼrin 

tutishini yaxshi anglab olishimiz maqsadga muvofiq boʼladi”. Аyniqsa, hozirgi 

globallashuv sharoitida milliy maʼnaviyatimiz va dinimizni turli mafkuraviy 

taʼsirlardan himoya qilishda diniylik va dunyoviylik bilan bogʼliq umuminsoniy 

qadriyatlar ham alohida oʼrin egallaydi. 

Shuningdek, mamlakatimiz fuqarolari, ayniqsa, yoshlarimiz diniy-ekstremistik 

oqimlar taʼsiriga tushib qolishining oldini olishda oʼquv muassasalari, tashkilotlar va 

mahalla yigʼinlari tomonidan oʼtkaziladigan maʼrifiy tadbirlarda yoshlarni mustaqil 

dunyoqarashga ega vatanparvar, har tomonlama bilimli shaxs qilib tayyorlashga 

urgʼu berish, diniy-ekstremistik oqimlar tarafdorlari tarqatayotgan gʼoyalarning aslida 

islom taʼlimotiga zid ekani va siyosiy maqsadlarga yoʼnaltirilganini aniq dalillar bilan 

isbotlab berish zarur. Diniy ekstremistik tashkilot tarkibida sodir etgan jinoyatlari 

uchun jazo oʼtab kelgan shaxslar va ularning oilasi, ularning atrofidagi ijtimoiy 

muhitni doimiy nazoratini tashkil etish, ular tomonidan islomiy gʼoyalarni buzib 

talqin qilgan holda yon-atrofida yashovchi fuqarolarga taʼsir oʼtkazishiga yoʼl 

qoʼymaslik, bu boradagi faoliyatda imom-xatib va mahalla fuqarolar yigʼinining 

diniy maʼrifat va maʼnaviy-axloqiy tarbiya masalalari boʼyicha maslahatchilari 

imkoniyatidan foydalanish maqsadga muvofiqdir. 

  Tez oʼzgarib borayotgan shiddatli zamonda – axborot asrida befarq va beparvo 

boʼlmasdan, aksincha, yon-atrofimizda sodir boʼlayotgan voqea-hodisalarga 

daxldorlik bilan yashash, jahonning turli hududlarida qayta bosh koʼtarayotgan 

fashizm, millatchilik, shovinizm, diniy aqidaparastlik va terrorizm kabi xavfli baloyu 

illatlarga nisbatan murosasiz boʼlish, “ommaviy madaniyat” koʼrinishlariga qarshi 

kurashish haqida bot-bot ogoh etayotgan soʼzlar bugun shunchaki daʼvatlar emas. 

Moziyning ochiq va achchiq sabogʼi shu – dunyoda tekinu xolis narsaning oʼzi 

yoʼq. Birovning marhamati-yu maslahatiga uchib emas, aksincha, faqat oʼz kuch-

qudratimizga, salohiyatimizga, milliy qadriyatlarimizga, imon-irodamizga tayanib ish 

koʼrishimiz lozim. Chunki XXI asrning ikkinchi oʼn yilligida – 

turli mamlakatlar iqtisodi, madaniyati, maʼnaviyati, odamlari 

oʼrtasidagi oʼzaro taʼsir va bogʼliqlik tobora kuchayib borayotgan 

murakkab jarayonlar qurshovida, yaʼni globallashuv zamonida yashayapmiz. 

Bugun nainki yurtimizning, balki dunyoning u chekkasidan bu chekkasiga 

qadar – bir qadam. Bugun deyarli har bir xonadonda, oʼquv dargohida, korxonada, 

koʼcha-koʼyda – zamonaviy kompьyuterlar bor va ular internetga ulangan. Demak, 

har qanday xabarni tezkor uzatish va qabul qilish imkoniyati mavjud. Endilikda 

zamonaviy axborot-kommunikatsiya texnologiyalari sharofati tufayli inson oʼz uyida 

oʼtirganicha dunyoning turli chekkalarida qanday voqea-hodisalar yuz berayotganini 

nafaqat eshitish, ayni chogʼda koʼrib-kuzatish va hatto oʼz munosabatini bildirish 

imkoniga ega. Davlatimiz rahbari barcha ommaviy axborot vositalari qatori internet 

ham yoshlarimiz uchun keng imkoniyatlar eshigini ochishini taʼkidlab, «Internet – bu 

katta bir doʼkon. Doʼkonga borganda, odam xohlagan molini sotib oladi. Internetni 

ham shunday bir bozor, yaʼni axborot bozori, deb tushunish kerak», deydi. Binobarin, 

oʼsib kelayotgan avlodni shunday tarbiyalashimiz kerakki, ular internet bozoriga 

kirganda faqat oʼzi uchun zarur narsani olsin, internetdagi axborotdan foydalanish 

madaniyatini oʼrgansin. 

Shuning uchun terrorizm, diniy ekstremizm kabi tahdidlarga qarshi, boshqacha 

aytganda, jaholatga qarshi maʼrifiy yoʼl bilan kurash olib borish, yurtimizdagi davlat 

va din munosabatlari haqida xolis hamda toʼlaqonli axborot tarqatishni yanada 

yaxshilash maqsadida mamlakatimizda diniy tashkilotlarning maxsus saytlarini 

yaratish yuzasidan bir qancha ishlar amalga oshirilayotgani eʼtiborga molikdir. 

Jumladan, dinga oid axborot resurslari: www.religions.uz – Oʼzbekiston Respublikasi 

Vazirlar Mahkamasi huzuridagi Din ishlari boʼyicha qoʼmita portali, www.tiu.uz – 

Oʼzbekiston Respublikasi Vazirlar Mahkamasi huzuridagi Toshkent islom 

universiteti portali, www.muslim.uz – Oʼzbekiston musulmonlari idorasi portali va 

boshqa diniy mazmundagi saytlar faoliyat yuritmoqda. Hozirgi davrda koʼplab 

ekstremistik uyushmalar va aqidaparastlar turli dinlar, shu jumladan, xristianlik, 

islom, yahudiylik dinlari taʼlimotidan oʼzining nopok maqsadlarida foydalanmoqda. 

Xususan, islom dinini niqob qilib, manfur ishlarni amalga oshirayotgan mutaassib 

kuchlar hali ongi shakllanib ulgurmagan, tajribasiz, gʼoʼr yoshlarni oʼz tuzogʼiga 

ilintirib, bosh-koʼzini aylantirayotgani ham achchiq haqiqat. 

Bugun har birimiz bunday nojoʼya harakatlar avvalo muqaddas dinimizning 

shaʼniga dogʼ boʼlishini, oxir-oqibatda esa maʼnaviy hayotimizga salbiy taʼsir 

koʼrsatishini chuqur anglab olishimiz va shundan xulosa chiqarishimiz zarur. 

